
	Առաջարկության բովանդակությունը
	Եզրակացություն


	1. Նախագծի ընդհանուր ուսումնասիրությունը ցույց է տալիս, որ այն Կենտրոնական բանկին վերապահում է հայեցողական լիազորությունների լայն շրջանակ: Այս առումով պետք է նկատել, որ եթե օրենքում այս կամ այն սուբյեկտի իրավասությունը որևէ հարաբերության կարգավորման առնչությամբ իբրև «իրավունք»՝ ամրագրված է «կարող է» բառի կիրառմամբ, և թեև դա հանդիսանում է իբրև լրացուցիչ գործիքակազմ օրենքով այդ մարմնի առջև դրված խնդիրները լիարժեք լուծելու համար, այդուհանդերձ պետք է ընդունել նաև, որ հայեցողական լիազորությունների չափից մեծ շրջանակը գործնականում կարող է պարունակել մի շարք ռիսկեր, մասնավորապես՝ հայեցողական լիազորությունները որևէ պարագայում չպետք է հանգեցնեն կամայականության, ուստի ընդհանուր առմամբ խնդրահարույց է Կենտրոնական բանկին օրենքով վերապահել հայեցողական լիազորությությունների լայն շրջանակ, ինչը կարող է հանգեցնել Կենտրոնական բանկի բացարձակ ազատության՝  համապատասխան հետևանքներով:
Այս առումով պետք է նկատել, որ Նախագծի ամբողջ տեքստում կիրառվում են «Կենտրոնական բանկի հիմնավոր կարծիքի համաձայն», «Կենտրոնական բանկը կարող է կասեցնել», «Կենտրոնական բանկը կարող է կարգադրել», «Կենտրոնական բանկը կարող է հանձնարարել», «Կենտրոնական բանկը կարող է իր նորմատիվ իրավական ակտերով սահմանել լրացուցիչ պահանջներ, չափանիշներ, բացառություններ»։
Ամփոփելով վերոշարադրյալը գտնում ենք, որ Նախագծում Կենտրոնական բանկին տրված հայեցողական լիազորությունների շրջանակը անհրաժեշտ է հստակեցնել:
Նշված դիտարկումը վերաբերում է նաև Նախագծին կից ներկայացված օրենքների նախագծերում առկա նույնաբովանդակ կարգավորումներին։

	Պարզաբանվել և համաձայնեցվել է, որ ֆինանսական ոլորտը կարգավորող և վերահսկող մարմնի կողմից ռիսկերի վրա հիմնված վերահսկողության իրականացման համար կարևոր նշանակություն ունի ենթաօրենսդրական ճկուն կարգավորումը:  Կենտրոնական բանկի խորհրդի կողմից սահմանման ենթակա պահանջներն օրենքով սահմանելը նպատակահարմար չէ, քանի որ դրանց սահմանումն անկախ կարգավորող մարմնի կարևորագույն գործառույթն է, որն իրականացվում է օրենքով սահմանված շրջանակներում՝ հիմք ընդունելով ոլորտում տեղի ունեցող զարգացումները: Այսպիսով օրենքով ամրագրվում են ոլորտի առավել կարևոր հարաբերությունների կարգավորման ուղղված պահանջները, իսկ Կենտրոնական բանկն ապահովելու է դրանց նորմատիվ իրավական կարգավորումը:  Օրինակ, օրենքը սահմանում է կրիպտոակտիվներով ծառայություններ մատուցող անձանց կողմից Կենտրոնական բանկին հաշվետվություններ ներկայացնելու պարտականությունը՝ միաժամանակ լիազորելով Կենտրոնական բանկին սահմանելու հաշվետվությունների կոնկրետ ձևերը, հաճախականությունը և ներկայացման կարգը։ Կամ, օրենքը սահմանում է կրիպտոակտիվներով ծառայություններ մատուցող անձանց կողմից հաճախորդների հանդեպ արդար վերաբերմունքի պարտականությունը՝ միևնույն ժամանակ լիազորելով Կենտրոնական բանկին սահմանելու գործունեության նկատմամբ առավել մանրամասն տեխնիկական պահանջները, որոնք ուղղված են հաճախորդների հանդեպ արդար վերաբերմունք ապահովելուն (օրինակ, պատվերների կատարման կանոններ, տեղեկությունների տրամադրման կանոններ, սակագների փոփոխության դեպքում հաճախորդներին ծանուցման կանոններ և այլն)։

Հետևաբար՝ կարծում ենք, որ տվյալ դեպքում իրավական որոշակիության սկզբունքը չի խախտվում, քանզի որոշումները պետք է կայացվեն ոչ թե հայեցողականորեն, այլ օրենքով սահմանված շրջանակներում։ Ավելին, այդ պայմանները և պահանջները սահմանվում են նորմատիվ իրավական ակտերով, որոնք նույնպես պաշտոնապես հրապարակվում են, և որոնց ուժի մեջ մտնելու համար անձանց իրավունքներն ու օրինական շահերը ապահովող հստակ մեխանիզմներ են ներդրված և գործում ՀՀ-ում։ Բացի այդ, ոլորտի զարգացումներին և դրանցով պայմանավորված նոր ռիսկերին պատշաճ արձագանքելու նպատակով անհրաժեշտ է, որ Կենտրոնական բանկն ունենա ճկուն իրավասություն՝ նորմատիվ իրավական ակտեր ընդունելու միջոցով սահմանելու լրացուցիչ պահանջներ:
Համաձայնեցվել է նաև ուշադրության կենտրոնում պահել կարգավորման արդյունավետությունը, անհրաժեշտության դեպքում հանդես գալ օրենսդրական փոփոխություններով։


	2. Նախագծի 7-րդ հոդվածի 1-ին մասի համաձայն՝ կրիպտոակտիվների հրապարակային առաջարկին կամ առևտրային հարթակում առևտրին թույլտվությանն առնչվող ցանկացած տեղեկություն կարող է հրապարկված լինել ինչպես գրավոր, այնպես էլ բանավոր: 								Այս առումով հստակեցման կարիք ունի, թե ինչպես է հաստատվելու բանավոր կերպով հայտնած տեղեկության հավաստիությունն ու իրավաչափությունը:
	Ընդունվել է։ Նախագիծը խմբագրվել է։

	3. Նախագծի 9-րդ հոդվածի 2-րդ մասի համաձայն՝ առաջարկի փաստաթուղթը և գովազդը (առկայության դեպքում) պետք է հասանելի լինեն թողարկողի  (կրիպտոակտիվների՝ առևտրային հարթակում առևտրին թույլտվություն հայցող անձի) կամ հարթակի օպերատորի (սույն օրենքի 6-րդ հոդվածի 2-րդ մասով սահմանված դեպքում) ինտերնետային կայքում այնքան ժամանակ, քանի դեռ տվյալ կրիպտոակտիվները շրջանառությունից չեն հանվել։
Հարկ է նկատել, որ «Շրջանառությունից չեն հանվել» եզրույթն այդքան էլ նպատակային չէ սույն օրենքի տեսանկյունից: Համաձայն Քաղաքացիական օրենսգրքի 133-րդ հոդվածի 2-րդ մասի՝ քաղաքացիական իրավունքների օբյեկտների տեսակները, որոնց շրջանառության մեջ գտնվելը չի թույլատրվում (շրջանառությունից հանված օբյեկտներ), պետք է ուղղակի նշված լինեն օրենքում:
Կարծում ենք նաև, որ Եվրոպական պառլամենտի և ԵՄ խորհրդի 2023/1114 կանոնակարգի (ԵՄ) 9-րդ հոդվածի 1-ին մասում օգտագործված «held by public» արտահայտությունը վերաբերում է ոչ թե կրիպտոակտիվները շրջանառությունից հանելուն, այլ՝ հրապարակային առաջարկի իրականացումը դադարեցնելուն:
Նույն դիտարկումը վերաբերում է նաև Նախագծի 14-րդ հոդվածի 3-րդ և 5-րդ մասերին
	Ընդունվել է։ «Շրջանառությունից չեն հանվել» հասկացությունը փոխարինվել է «չեն մարվել (չեն չեղարկվել)» արտահայտությամբ։ 




	4. Նախագծի 12-րդ հոդվածի 1-ին մասի համաձայն՝ եթե սույն բաժնով սահմանված առաջարկի փաստաթղթում կամ առաջարկի թարմացված փաստաթղթում, այդ թվում՝ դրանց թարգմանության մեջ ներառվել է (են) ոչ ամբողջական (էական փաստ է բաց թողնվել), ոչ ճշգրիտ, ոչ հստակ կամ ապակողմնորոշող տեղեկություն (տեղեկություններ), ապա թողարկողը (կրիպտոակտիվների՝ առևտրային հարթակում առևտրին թույլտվություն հայցող անձը կամ հարթակի օպերատորը (սույն օրենքի 6-րդ հոդվածի 2-րդ մասով սահմանված դեպքում)) և իր կառավարման մարմինները) պատասխանատու են սույն մասով նախատեսված թերությունների արդյունքում կրիպտոակտիվներ ձեռբերողների կրած վնասների համար։  						Վերոնշյալի կապակցությամբ անհրաժեշտ է պարզաբանել, թե հիշյալ նորմի տեսանկյունից որոնք են համարվելու էական փաստեր և ապակողմնորոշող տեղեկություններ, որոնց համար անձինք պատասխանատու են: 				Նաև անհրաժեշտ է հստակեցնել պատասխանատու լինելու վերաբերյալ ձևակերպումը, արդյոք դրա բացասական հետևանքը որոշակի պատասխանատվություն կրելն է, եթե այո՝ ապա հարկ է նշել, որ որոշակի պատասխանատվություն սահմանող դրույթները պետք է ձևակերպված լինեն հստակ և որոշակի, այդ թվում պարզաբանված, թե ինչ բնույթի պատասխանատվություն է ենթադրվում առաջարկվող կարգավորմամբ:	
	Պարզաբանվել և համաձայնեցվել է, որ ըստ Նախագծի 3-րդ հոդվածի՝ Նախագծում օգտագործվող այլ հասկացությունները կիրառվում են  նաև «Արժեթղթերի շուկայի մասին» ՀՀ օրենքում կիրառվող իմաստով, հետևաբար, պետք է նկատի ունենալ, որ վերջինը սահմանում է «էական փաստ է բաց թողնվել» հասկացությունը։  

Ինչ վերաբերում է «ապակողմնորոշող» հասկացությանը, ապա այս հակացությունը ոլորտում լայնորեն կիրառվող հասկացություն է, որը ենթադրում է , երբ, օրինակ, թողարկողը կրիպտոակտիվների առաջարկի վերաբերյալ ինֆորմացիան խեղաթյուրված է ներկայացնում (այդ թվում՝ էական ռիսկերի մեղմ երանգով ներկայացում)՝ դրանով մոլորեցնելով և ապակողմնորոշելով կրիպտոակտիվներ ձեռքբերողներին։ 


Նախագծի 12-րդ հոդվածի 1-ին մասը սահմանում է թողարկողի և իրավասու կառավարման մարմինների կողմից ձեռքբերողների կրած վնասների համար պատասխանատվությունը, որի կարգավորումները  նախատեսված են նախագծով:



	5. Նախագծի 15-րդ հոդվածի 1-ին մասով սահմանվում է կրիպտոակտիցների ձեռքբերման պայմանագրից հրաժարվելու նպատակով՝ մտածելու ժամանակ: Նույն հոդվածի 2-րդ մասի համաձայն՝ սույն հոդվածի 1-ին մասով նախատեսված մտածելու ժամանակը սկսվում է թողարկողի կամ տեղաբաշխողի և ոչ պրոֆեսիոնալ համարվող կրիպտոակտիվներ ձեռքբերողի միջև կրիպտոակտիվների ձեռքբերման պայմանագրի կնքման պահից և տևում է 4 օր։
Համաձայն Եվրոպական պառլամենտի և ԵՄ խորհրդի 2023/1114 կանոնակարգի (ԵՄ) 13-րդ հոդվածի՝ ժամկետը կազմում է 14 օր: Համանման կարգավորումներ առկա են նաև «Սպառողների պաշտպանության մասին» օրենքում՝ սպառողի իրավունքը վերադարձնելու կամ փոխելու ոչ պարենային ապրանքը 14 օրվա ընթացքում, եթե ավելի երկար ժամկետ չի սահմանել վաճառողը: Նման կարգավորում առկա է նաև «Սպառողական կրեդիտավորման մասին» օրենքի 9-րդ հոդվածի 1-ին մասում՝ նախատեսելով 7 օրյա ժամկետ սպառողի կողմից վարկային պայմանագրից հրաժարվելու համար, եթե ավելի երկար ժամկետ չի սահմանվել պայմանագրով: Վերոնշյալի համատեքստում գտնում ենք, որ այս պարագայում ևս նպատակահարմար է կրիպտոակտիցների ձեռքբերման պայմանագրից հրաժարվելու ժամկետը վերանայել և նախատեսել ավելի երկար ժամկետ:		

	 Պարզաբանվել և համաձայնեցվել է, որ 4 օրյա մտածելու ժամանակի որոշման համար նպատակահարմար է հիմք ընդունել քրաուդֆանդինգի կարգավորման՝ Կենտրոնական բանկի ներկայիս քաղաքականությունը՝ հաշվի առնելով, որ քրաուդֆանդինգի ոլորտն ու կրիպտոակտիվների շուկան առավել նմանություններ ունեն այս տեսանկյունից, ի համեմատություն դիտարկմամբ մեջբերված պարենային ապրանքների կամ սպառողական կրեդիտավորման շուկաների։  

Բացի այդ, Եվրոպական պառլամենտի և ԵՄ խորհրդի 2023/1114 կանոնակարգով ամրագրված «14 օրյա մտածելու ժամանակը» նախագծով փոխարինվել է «4 օրյա մտածելու ժամանակով»՝ հաշվի առնելով այն փաստը, որ առավել երկար մտածելու ժամանակի ամրագրումը նախագծում ենթադրելու էր ավելի բարձր ռիսկեր թողարկողի և տեղաբաշխողի համար։ 


	6. Նախագծի 16-րդ հոդվածի 1-ին մասի 1-ին կետով նշվում է «հարթակի գործարկման» մասին, սակայն չկա որևէ հստակեցնող նորմ հարթակի գործարկման մեխանիզմների և պայմանների վերաբերյալ:	
	Ընդունվել է։ Նախագծի 51-րդ հոդվածում հստակեցումներ են ներառվել։ 

	7. Նախագծի 17-րդ հոդվածի 6-րդ մասի համաձայն՝ Կենտրոնական բանկն իրավունք ունի իր նորմատիվ իրավական ակտերով կրիպտոակտիվներով ծառայություններ մատուցող անձանց թույլատրելու այլ գործունեության այնպիսի տեսակներ, որոնք սերտորեն առնչվում են սույն օրենքի 16-րդ հոդվածի 1-ին մասով նախատեսված ծառայությունների մատուցմանը, ինչպես նաև սահմանել դրանց իրականացման համար լրացուցիչ պահանջներ: 						Տվյալ պարագայում որոշակի չէ «այլ գործունեության այնպիսի տեսակներ» եզրույթը, մասնավորապես՝ հասկանալի չէ, թե խոսքն ինչ գործունեության տեսակների մասին է, ուստի Նախագծով անհրաժեշտ է պարզաբանել եզրույթի իրավական բովանդակությունը:	
	Պարզաբանվել և համաձայնեցվել է նշված կարգավորումը պահպանել, քանի որ ներկա փուլում կրիպտոակտիվներով ծառայություններ մատուցող անձանց գործունեությանը սերտորեն առնչվող  «այլ գործունեության տեսակները» դեռևս կանխատեսելի չեն։ Հաշվի առնելով կրիպտոակտիվների շուկայի զարգացման տենդենցները՝ սույն կարգավորումը ընդամենը գործիք է շուկայի անկանխատեսելի զարգացումներին համարժեք արձագանքելու համար։ 
Համաձայնեցվել է նաև ուշադրության կենտրոնում պահել կարգավորման արդյունավետությունը, անհրաժեշտության դեպքում հանդես գալ օրենսդրական փոփոխություններով։  

	8. Նախագծի 32-րդ հոդվածի 6-րդ կետի համաձայն՝      Կրիպտոակտիվներով ծառայություններ մատուցող անձանց գործունեության ռիսկայնությունը զսպելու նպատակով Կենտրոնական բանկը կարող է նախատեսել սահմանափակումներ կրիպտոակտիվներով ծառայություններ մատուցող անձանց կողմից կրիպտոակտիվներով ծառայությունների առանձին տեսակների մատուցման համար կամ սահմանել դրանց մատուցման հատուկ կարգ:	Այս կապակցությամբ հայտնում ենք, որ Նախագծով պարզաբանման կարիք ունի, թե ծառայություններ մատուցող անձանց կողմից որ (ինչպիսի) գործողությունները կարող է համարվել ռիսկային (ինչ տեսանկյունից ռիսկային), կամ ում կողմից և ինչպես է որոշվելու վերջիններիս գործունեության ռիսկայնությունը:
	Պարզաբանվել և համաձայնեցվել է նշված կարգավորումը պահպանել, քանի որ կարող են լինել իրավիճակներ, երբ կրիպտոակտիվներով ծառայություններ մատուցող անձանց գործունեությունը վտանգի ՀՀ կրիպտոակտիվների շուկայում հաճախորդների ու կրիպտոակտիվներ ձեռքբերողների իրավունքների և օրինական շահերը, կրիպտոակտիվների շուկայի արդար և թափանցիկ գործունեությունը կամ հանգեցնի կրիպտոակտիվների շուկայում համակարգային ռիսկերի։ Նման  իրավիճակում կարող է ԿԲ կողմից համապատասխան միջամտություն ցուցաբերելու անհրաժեշտություն առաջանալ։  Այդ իրավիճակները կարող են լինել բազմաթիվ և բազմաբնույթ, որոնք որոշվելու են Կենտրոնական բանկի դատողություններով՝ ըստ իրավիճակի։  
Համաձայնեցվել է նաև ուշադրության կենտրոնում պահել կարգավորման արդյունավետությունը, անհրաժեշտության դեպքում հանդես գալ օրենսդրական փոփոխություններով։


	9. Նախագծի 46-րդ հոդվածի կարգավորումներն անհրաժեշտ է վերանայել՝ նկատի ունենալով այն հանգամանքը, որ յուրաքանչյուր իրավական ակտի ուժի մեջ մտնելու ժամկետին վերաբերող դրույթները պետք է կարգավորվեն տվյալ իրավական ակտով՝ համաձայն «Նորմատիվ իրավական ակտերի մասին» օրենքի պահանջների։
	Պարզաբանվել և համաձայնեցվել է, որ Նախագծի 46-րդ հոդվածով սահմանված դրույթի նպատակն է բացառել Կենտրոնական բանկի կողմից հիմնական տնտեսական նորմատիվների ռեժիմը խստացնելու դեպքում հիմնական տնտեսական նորմատիվների՝ վեց ամսից շուտ ուժի մեջ մտնելը, այլ ոչ թե սահմանել ուժի մեջ մտնելու կոնկրետ ժամկետ: Սույն կարգավորման նպատակն է կրիպտոակտիվներով ծառայություններ մատուցող անձանց ժամանակ տալ համապատասխանեցնելու իրենց գործունեությունը տնտեսական նորմատիվների խստացումներին:

	10. Նախագծի 73-րդ հոդվածի 2-րդ մասի համաձայն՝ Կենտրոնական բանկն իր նորմատիվ իրավական ակտերով կարող է սահմանել՝ 1) սույն հոդվածի 1-ին մասում նշված գնային չարաշահման դեպքերի առկայության չափանիշները և դրանց արձանագրման համար հիմք հանդիսացող հանգամանքների առավել մանրամասն նկարագրությունը. 2) այն դեպքերը, երբ սույն հոդվածի 1-ին մասում նշված կամ դրանց նման գործողությունները գնային չարաշահում չեն համարվում:
Համաձայն «Նորմատիվ իրավական ակտերի մասին» ՀՀ օրենքի 27-րդ հոդվածի 1-ին մասի՝ եթե նորմատիվ իրավական ակտի որևէ դրույթ կարող է կատարվել միայն այդ նորմատիվ իրավական ակտով նախատեսված այլ նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է նորմատիվ իրավական այլ ակտի ընդունմամբ, ապա նորմատիվ իրավական ակտի այդ դրույթը գործում է համապատասխան նորմատիվ իրավական այլ ակտն ուժի մեջ մտնելու պահից:							Ստացվում է, որ եթե Կենտրոնական բանկի կողմից չսահմանվեն նշված չափանիշները և հանգամանքները, ապա նշված նորմը չի կարող գործել, ուստի առաջարկվող կարգավորումը վերանայման կարիք ունի:			
	Ընդունվել է։ Նախագծի 73-րդ հոդվածի 2-րդ մասը համապատասխանաբար խմբագրվել է։ 

	11. Նախագծի 81-րդ հոդվածի կարգավորումները խնդրահարույց են՝ նկատի ունենալով, որ Կենտրոնական բանկը հիշյալ հոդվածի շրջանակներում նախատեսում է փոխանակել  տեղեկություններ, ներառյալ փաստաթղթեր, այդ թվում՝ օրենքով սահմանված գաղտնիք պարունակող: Ինչպես նաև կարող է օտարերկրյա պետության իրավասու մարմիններին տրամադրել օրենքով սահմանված գաղտնիք պարունակող տեղեկություններ, պայմանով, որ պետք է կիրառվեն Հայաստանի Հանրապետության օրենսդրությամբ սահմանված գաղտնիության պահպանման պահանջները, եթե դրանք ավելի խիստ են, քան համագործակցող օտարերկրյա պետության օրենքներով և իրավական ակտերով սահմանված գաղտնիության պահպանման պահանջները: 			Առաջարկվող կարգավորումները խնդրահարույց են ինչպես անձնական տվյալների պաշտպանության համատեքստում, (Տես՝ «Անձնական տվյալների պաշտպանության մասին» օրենքի 26-րդ և 27-րդ հոդվածները) այնպես էլ ազգային անվտանգության: Այս առումով գտնում ենք, որ հիշյալ հոդվածի դրույթները լրացուցիչ վերանայման կարիք ունեն և միայն կոնկրետ դեպքերում և հստակ սահմանված անվտանգության երաշխիքների առկայության պայմաններում միայն նշված տեղեկությունները կարող են տրամադրվել: 						Բացի այդ, պետք է նկատել, որ պարզ չէ, թե ինչ հետևանքներ են ծագելու բոլոր այն դեպքերում, երբ օրինակ՝ Հայաստանի Հանրապետության օրենսդրությամբ սահմանված գաղտնիության պահպանման պահանջները օտարերկրյա պետության իրավասու մարմինների կողմից չպահպանվեն, կամ արդյոք առկա է այնպիսի գործիքակազմ, որը կարող է հնարավոր դարձնել պարզելու վերոնշյալ պայմանները պահպանվում են, թե ոչ:

	 Պարզաբանվել և համաձայնեցվել է պահպանել սույն կարգավորումը։



	12. Նախագծի 94-րդ հոդվածի 5-րդ մասում պարզ չէ, թե ինչ է ենթադրում Կենտրոնական բանկի կողմից իրավական ակտը ՀՀ արդարադատության նախարարության հետ համաձայնեցնելու կարգավորումը: Եթե խոսքը վերաբերում է իրավական ակտի փորձաքննության, ապա հարկ է նշել, որ այն կարգավորված է «Նորմատիվ իրավական ակտերի մասին» օրենքով: Հակառակ պարագայում անհրաժեշտ է պարզաբանել համաձայնեցմանը վերաբերող կարգավորումները:
	Պարզաբանվել և համաձայնեցվել է, որ, ըստ անհրաժեշտության, Նախագիծը կխմբագրվի։ 


	Միաժամանակ նախագծում առկա են իրավական ակտերի տեխնիկայի կանոնների հետևյալ խախտումները.	

	1.  Նախագծի 5-րդ հոդվածի 1-ին մասից հետո հոդվածի մյուս մասերի համարակալման հերթականությունը, ինչպես նաև նույն հոդվածի 3-րդ մասում օգտագործվող «2-րդ մասով» բառերը անհրաժեշտ է վերանայել: 			Երկրորդ դիտարկումը վերաբերում է նշված հոդվածի ամբողջ տեքստին:
	Պարզաբանվել և համաձայնեցվել է։

	2. 2․ Նախագծի 7-րդ հոդվածի 1-ին մասի 4-րդ կետով առաջարկվող կարգավորումը (բովանդակությունը) Նախագծում առկա չէ, ուստի անհրաժեշտ է լրացնել:	
	Ընդունվել է։ Վրիպակ է, «4-րդ կետ» համարակալումը հանվել է։

	3. 3. Նախագծի 28-րդ հոդվածի 8-րդ մասի 2-րդ կետից հետո նշված կարգավորումը անհրաժեշտ է համարակալել:	

	Ընդունվել է։ Նախագիծը խմբագրվել է։

	4.  «Անկանխիկ գործառնությունների մասին» օրենքում լրացումներ կատարելու մասին» օրենքի նախագծի վերնագիրը անհրաժեշտ է համապատասխանեցնել Նախագծի բովանդակությանը, մասնավորապես Նախագծի վերնագիրը անհրաժեշտ է վերանայել և շարադրել հետևյալ խմբագրությամբ ««Հայաստանի Հանրապետության օրենքը «Անկանխիկ գործառնությունների մասին» օրենքում փոփոխություն կատարելու մասին», սույն դիտողությունը բխում է «Նորմատիվ իրավական ակտերի մասին» օրենքի 12-րդ հոդվածի 1-ին մասի պահանջից, համաձայն որի՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:	



	Ընդունվել է։ Նախագիծը խմբագրվել է։

	5. «Ապօրինի ծագում ունեցող գույքի բռնագանձման մասին» օրենքում փոփոխություններ և լրացում կատարելու մասին» օրենքի նախագծի 1-ին և 2-րդ հոդվածներով առաջարկվող փոփոխությունները անհրաժեշտ է վերանայել՝ նկատի ունենալով այն հանգամանքը, որ հիշյալ փոփոխությունները արդեն իսկ կատարվել են «Ապօրինի ծագում ունեցող գույքի բռնագանձման մասին» 2024 թվականի հոկտեմբերի 24-ի ՀՕ-396-Ն օրենքով:
	Ընդունվել է։ Նախագիծը խմբագրվել է։

	6. «Արժեթղթերի շուկայի մասին» օրենքում փոփոխություններ և լրացումներ կատարելու մասին» օրենքի նախագծի 1-ին հոդվածում «23-րդ մասի «ա» պարբերությունում» բառերը անհրաժեշտ է փոխարինել «1-ին մասի 23-րդ կետի «ա» ենթակետում» բառերով՝ պաշտոնական ինկորպորացման խնդիրներից խուսափելու նպատակով: 	
	Ընդունվել է։ Նախագիծը խմբագրվել է։

	7. «Լիցենզավորման մասին» օրենքում լրացում կատարելու մասին» օրենքի նախագծի վերնագրում «լրացում» բառից հետո անհրաժեշտ է լրացնել «և փոփոխություն» բառը, իսկ 1-ին և 2-րդ հոդվածներով նախատեսվող կարգավորումների հերթականությունը անհրաժեշտ է վերանայել (նշել ըստ փոփոխվող հոդվածների համարների հերթականության):		
	Ընդունվել է։ Նախագիծը խմբագրվել է։

	8. «Հանրային ծառայության մասին» օրենքում փոփոխություն կատարելու մասին» օրենքի նախագծի վերնագրում «փոփոխություն» բառը անհրաժեշտ է փոխարինել «փոփոխություններ և լրացումներ» բառերով, իսկ 1-ին հոդվածով առաջարկվող փոփոխությունը անհրաժեշտ է վերանայել նկատի ունենալով այն հանգամանքը, որ հիշյալ փոփոխությունները արդեն իսկ կատարվել են «Հանրային ծառայության մասին» 2024 թվականի հոկտեմբերի 24-ի ՀՕ-397-Ն օրենքով:
	Ընդունվել է։ Նախագիծը խմբագրվել է։

	9. «Ներդրումային ֆոնդերի մասին» օրենքում լրացումներ և փոփոխություններ կատարելու մասին» օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը. 					
1. Նախագծի 1-ին հոդվածում «պարբերությունը» բառը անհրաժեշտ է փոխարինել «ենթակետը» բառով, ինչպես նաև անհրաժեշտ է հստակեցնել, թե «ա» ենթակետի որ հատվածում է նախատեսվում իրականացնել համապատասխան լրացումը պաշտոնական ինկորպորացման խնդիրներից խուսափելու նպատակով:	
2. Նախագծի 2-րդ հոդվածի 1-ին և 2-րդ մասերով առաջարկվող փոփոխությունները անհրաժեշտ է վերանայել՝ նկատի ունենալով  այն հանգամանքը, որ Օրենքի 52-րդ հոդվածի 2-րդ մասում Նախագծով նշված բառերը առկա չեն, իսկ լրացվող 5.1-րդ մաս հիշյալ հոդվածում արդեն իսկ առկա է:	

	Ընդունվել է։ Նախագիծը խմբագրվել է։


	10. «Հայաստանի Հանրապետության քաղաքացիական օրենսգրքում լրացումներ և փոփոխություն կատարելու մասին» օրենքի նախագծի 4-րդ հոդվածում «կամ համակարգչային» բառերից առաջ անհրաժեշտ է լրացնել «սովորական» բառը: 	
	Ընդունվել է։ Նախագիծը խմբագրվել է։

	11. «Ֆինանսական համակարգի հաշտարարի մասին» օրենքում լրացումներ կատարելու մասին» օրենքի նախագծի 1-ին և 2-րդ հոդվածներով նախատեսվող կարգավորումների հերթականությունը անհրաժեշտ է վերանայել (նշել ըստ փոփոխվող հոդվածների համարների հերթականության):	
	Ընդունվել է։ Նախագիծը խմբագրվել է։

